
پێشکەشە...
بە »دایک«ی ئازیزم و دوو 

خوشکەکەم
»سروە و باراڤا«.

لەبری پێشەکی 

خوایە گیان ئەگەر تەمەن بەدەست 
خۆم بوایە، تەنها ساڵێکم لە ژیان دەویست 
و تێکڕای ساڵەکانی تەمەنم دەبەخشی 

بەدایکم.

زێگاری من

زۆر لە پێشەکی ئەو پەرتووکانەی خوێندومەتەوە، تاڕادەیەکی 
بەو چەند  من حەز  بۆیە  بوون.  کاری لاسایی  و  تەقلیدی  زۆر 
پات بوونەوە پێشەکییانە ناکەم، من بەشێکی یادەوەری خۆم و 
ڕابردووی دەخەمە ناواخن و کرۆکی ئەم پەرتووکەوە و بەجێیان 
پێشەکییەکی  من  دەیانخوێنێتەوە..  کێی  نازانم  ئیتر  دەهێڵم. 
ئاسایی دەنوسم و گوێ نادەمە پات بوونەوەی شتە تەقلیدییەکان، 
چوون کەڵک و ئەزموونم لە هەموو ئەو شتە بچووکانە وەرگرتووە 
کە لەژیاندا زۆر بەگرنگ لێم نەڕوانیون، بەڵام زۆرجار شتە ورد 
و بچووکەکان،شتی زۆر گەورەن لەژیانماندا،بۆیە دەبێ بە گرنگی 
لە شاری »سانتۆرین«  یۆنانی  پیاوێکی  بڕوانین. جارێک  لێیان 
قسەیەکی کاریگەری پێگوتم وتی: تۆ دەتەوێ بۆ کوێ بڕۆیت؟. 
من وتم : من دەمەوێ بەرەو شارێکی ئازاد هەنگاوەکانم بەرم و 

لەوێ بەدەنگی بەرز گۆرانی بڵێم! بە کەمێ پێکەنینەوە پێیگوتم:  
تۆ پیاوێکی زۆر تەقلیدیت و خۆشباوەڕیت، ئازادی لەناو خۆتدایە 
نەک لەدەرەوەی خۆت!. دەرەوە گرتوخانەیەکی بۆگەنە، تروسکە 
بۆیە  خۆت،  دەرەوەی  نەک  خۆتدان  لەناوەوەی  ڕوناکییەکان  و 
دوای  من  بڵێت.  بۆخۆت  گۆرانی  نزم  بەدەنگی  خۆتەوە  لەبەر 
من  بەڕاستی  تێگەیشتم  غوربەتدا،  لە  زۆر  سەختەوەرییەکی 
پیاوێکی تەقلیدی و خۆشباوەڕبووم. ئازادی ڕاست، ئەوەیە مرۆڤ 

لەناوەوەی خۆیدا دروستی بکات، نەک دەرەوەی خۆی!.

داناز عەبدولڕەحمان

جارێک پیاوێکی یۆنانی لە شاری »سانتۆرین« قسەیەکی 

کاریگەری پێگوتم وتی : تۆ دەتەوێ بۆ کوێ بڕۆیت؟.

من وتم :

من دەمەوێ بەرەو شارێکی ئازاد هەنگاوەکانم بەرم و 

لەوێ بەدەنگی بەرز گۆرانی بڵێم!

بە کەمێ پێکەنینەوە پێیگوتم:

ئازادی  خۆشباوەڕیت،  و  تەقلیدیت  زۆر  پیاوێکی  تۆ 

لەناو خۆتدایە نەک لەدەرەوەی خۆت!.

دەرەوە گرتوخانەیەکی بۆگەنە، تروسکە و ڕوناکییەکان 

لەناوەوەی خۆتدان نەک دەرەوەی خۆت، بۆیە لەبەر 

خۆتەوە بەدەنگی نزم گۆرانی بۆخۆت بڵێت.

من دوای سەختەوەرییەکی زۆر لە غوربەتدا، تێگەیشتم 

بەڕاستی من پیاوێکی تەقلیدی و خۆشباوەڕبووم.

ئازادی ڕاست، ئەوەیە مرۆڤ لەناوەوەی خۆیدا دروستی 

بکات، نەک دەرەوەی خۆی.



13

وەک عودێکی بریندار

بێ ئامێز مامەوە.

* * * *

ئەم زامانەی شەوانەی من

بە دەرمانی ڕۆژ سارێژ ئەبن.

* * * *

بەم هەموو ڕۆژە ڕەشانەی تەمەنمەوە

چۆن بتوانم

ئایندەیەکی ڕەنگاو ڕەنگ بنەخشێنم.

* * * *

٭لەسەردەمی کۆرۆنادا.

٭خۆشەویستی ڕاست ئەوەیە، بڕۆ دووربه لێم.

* * * *

لە ناو دڵما..

جێگات نەئەبۆوە

ناچار جێگام لە شیعرەکانمدا بۆ ڕاخستی.

* * * *

لەم ڕۆژگاردا

تووشی هەموو شتێک بووم 

»تۆ« نەبێت.

* * * *

ڕاماوم ئێستا 

بڕۆم لە دڵی تۆ

یان بڕۆم بۆ دڵی تۆ.

* * * *

من

زۆر توند کێشام 

بەدەرگای ئەویندا

ئەو لەوێ نەبوو.



21

* * * *

هەموو ئێوارەیەک 

لەبەردەم پەنجەرەکە ڕاوەستم و

دەستم ئەخەمە ژێر چەناگەمەوە 

لەبەر خۆمەوە دەڵێم:

ئەو دێت 

چەشنی دەنگی مۆسیقایەک 

منیش دەبم بە گۆرانی لەتەنیشتیەوە.

* * * *

ڕۆژێک دێ دەستەکانت پڕ بن، لە گڵی سەر گۆڕەکەی 

من.

* * * *

چەشنی ماسییەکی مردو!

لەسەر دەریای خۆشەویستیتا فڕێدراوم.

* * * *

سێبەرێ لە تەنیشتمەوە دەڕوا

ئەزانم تۆیت.

خوێنێک لە لاشەمدا دەجوڵێ

ئەزانم تۆیت.

تروسکەیەک لە ناومدا دەبینرێ

دەزانم تۆیت.

ئێستا پێم بڵێ..

شتێک هەیە خۆم بم و تۆ نەبیت!.

* * * *

لە کاتژمێرەکـــان 

زیاتر چرکەکان دەبژێرم.

بۆ هاتنی تۆ.

* * * *

وەک مانگ

کەوتوومەتە نێو گۆمێکی لیخنەوە

ئەو دێت قاچ دەخاتە سەردڵم و

منیش ڕۆشنی دەدەمە پێیەکانی..

* * * *

ئەو درەختی عومری شکاندم

من بە پارچەکانی

تابوتێکم بۆ خۆم دروستکرد.

* * * *

بەزەیم بەدڵما دێتەوە 

دەیدەیت بە هەر کەس لێت وەرناگرێ!

* * * *

کۆترێکی سپی بووم

بەدەم پووش بردنەوە زامدار کرام

بە دوو باڵی شکاوەوە

کەوتمە ناو هێلانەکەی خۆم

خوێنم تنۆک تنۆک

بەسەر درەختێکە ڕژا.

ئێستا بەم دوو باڵە شکاوەمەوە 

بەدڵ بیری مردن ئەکەم.

* * * *

نامەی ماڵئاواییەکەشتم

خۆشئەوێ.

ئێستاش بۆنی پەنجەکانتی لێدێ.

* * * *

چەشنی ماسییەکی مردوو

بەسەر پشتی دەریایەکەوە

شەپۆلی ڕۆژگار دەمهێنێ و دەمبات.

* * * *

لە باخچەیەکدا 

گوڵێکی نوستوو بووم

دەستێک هات و منی خستە سەر دڵێکی زەرد

تا وشک بووم.

* * * *

تۆ بزانە

لەم گەردوونە گەورەیەدا..

دڵێکی شکاو 

تەنها بە سڵاوی کەسێک چاک دەبێتەوە.

* * * *

چ ئاشوبێک بوو 

هاتە ناو دڵی منەوە..

سێبەرێکی جێهێشت و خۆی ڕۆیی.

* * * *

»با«

پەردەی پەنجەرەکە دەلەرێنێتەوە.

من هەست ئەکەم ئەوە پرچی تۆیە.

سەیری 

تابلۆی سەر دیواری ژوورەکە دەکەم

هەست ئەکەم دیسانەوە ئەوە تۆیت!

تۆ لە وێشدا بێدەنگیت و هیچ ناڵێیت!

ئیتر تێدەگەم 

ئەم گەمەیە درێژخایەنە و

دیسانەوە دەبێ چاوەڕێت بکەم.

* * * *

غەمەکانم خستە بەر باران

تا غەمی ڕۆژگارم بشۆمەوە.

باران 

باخچەیەک غەمی تری لە تەنیشتمەوە سەوز کرد.

* * * *

»خۆشەویستی« 

تەنها نوسراوێکە وەک مێژوو.

وێنەیەکی کۆنمان هەیە

لە پشتییەوە نوسراوە

»خۆشم ئەوێیت«!.

* * * *

لەناو خۆتا 

گۆڕێکم بۆ هەڵکەنە!

من دەمێکە لە ناو »دڵتا«مردوم.

* * * *

»گریان«

هێمای لاوازیم نییە، بەڵکو نیشانەی زیندوێتیمە.

یوسف کە لەلایەن براکانییەوە فڕێدرایە ناو بیرێکی 

قوڵەوە

بۆ یەکەمجار گریا، 

بۆ ئەوەی بە خەڵکی بڵێیت من لێرەم و زیندوم!.

منیش ئێستا

چەشنی یوسف لە ناو خەرەند و چاڵێکی قوڵی 

خۆشەویستیدام و دەگریم.

تا زیندوێتی خۆم بسەلمێنم..

ئێستا دەزانم کە 

ساتی چاوکرانەوەم بەڕووی گەردووندا بۆچی 

گریاوم؟

هەتاوەکو دایکم دڵنیا بکەمەوە و پێی بڵێم :

»دایەگیان« گوێت لێمە، من زیندوم بۆیە دەگریم..

* * * *

عاشقەکان

وازیان لە خۆشەویستی »دڵ« هێنا و

بەدوای بازاڕی ڕوخسارەوەن.

عەسرێکی سەیرە.

بازاڕ بازاڕی خۆشەویستی ڕوخسارە

نەک دڵ..

* * * *

مانگە سروشتییەکان

بەنەشتەرگەری ڕوخساری خۆیان دەکەن

بە مانگی دەستکرد.

جوانییەکانی خۆیان 

بە نەشتەرگەریەک دەفرۆشن و

ڕۆشنایی خۆیان لە تاریکیدا دەکوژن.

* * * *

گۆرانییەکان هی ئێمە نین!

کەچی دەڵێی بۆ ئێمە وتراون..

شیعرەکانیش خەیاڵی ئێمە نین!

کەچی کتومت دەڵێی بۆ ئێمە نوسراون.

چیرۆکەکان

ڕووداوی ژیانی کەسانی ترن و هی ئێمە نین!

کەچی دەڵێی بۆ ئێمە خراونەتە کتێبەوە.

ئەم هەموو لێکچوونەی ژیان چییە؟

ئەم هەموو برینە لێکچوانە چین به جەستەمانەوە..

کەسێ لەو سەری دونیاوە

ئازاری خۆی دەنوسێتەوە.

کەسێ لەو پەڕی دونیاوە

گۆرانییەک بەغەمگینیەوە دەچڕێ.

کەسێ لەو سەری دنیاوە 

دەربارەی ژیانی خۆی شتێک دەڵێ.

دەڵێی بۆ ئێمە دەدوێت!

دەڵێی بۆ ئێمە دەگری!

دەڵێی بۆ ئێمە غەمگین دەبێت!.

من دەزانم برینەکان زۆر لێک دەچن

بەڵام بەپێی ئەندازەی خۆیان.

هەیانە بچووک و هەیانە گەورە.

هەیانە سپی و هەیانە سوور

برینی من سورە لە ڕەنگی ئەو خوێنەی 

لەلاشەمدا دێتە خوار.

* * * *

لە وڵاتێکدا دەژین

کچەکان هیچی بە دڵی خۆیان شوییان نەکرد!

کوڕەکانیش هیچیان بە دڵی خۆیان ژنیان نەهێنا! 

ئای خودایە...

دەبێ ئایندەی ئەم کوڕ و کچانەی وڵات چۆن بێت..؟

دەبێ بەچ برینێکەوە بە دەم یەکەوە پێ بکەنن؟

دەبێ بەچ ئازارێکەوە شەوە درێژەکان سپی بکەنەوە.

دەبێ بەچ مەینەتییەکەوە دەستی یەکبگرن.

دەبێ بەچ مەراقێکەوە گوڵ بۆ دیداری یەکتری بەرن.

دەبێ بەچ کوژانێکەوە نامەی یەکتری بخوێنەوە.

دەبێ بەچ ئەشکەنجەیەکەوە نەوە بخەنە ژیانەوە.

دەبێ بەچ خەیاڵێکەوە لە چاوی یەک بڕوانن!

دەبێ بەچ عەزابێکەوە مناڵەکانیان ناو بنێن...!!



48

* * * *

دڵم بیابانێکە، چۆڵ 

تەنها موڵکی کەسێک بوو

ئێستا خۆم بیابانم و دڵم چۆڵ.

* * * *

تەنها شتێ کە لێرە 

درۆ ناکات 

»ئاوێنە«یە..

ئەمڕۆ سەیری خۆمم کرد 

تۆم بینی!.

* * * *

»تۆ«

لەدەستم چووی

بەڵام

لە »دڵم« دەرنەچووی.

* * * *

تەنها 

وشەی »تۆ«یان لە چیرۆکەکانم دەرهێنا

کەچی خۆم بووم بەچیرۆکی تۆ.

* * * *

ژمارەی دانیشتوانی دڵم یەک کەسە.

* * * *

»ئەو«

لە ڕۆژی دوایی ئەچێت

کەس نازانێ کەی دێت!.

* * * *

»دایکم«

ئەوەندە جوان و میهرەبانە..

تەنانەت..

پەیکەرەکانی شاریش ئاوڕی بۆ دەدەنەوە.

* * * *

دڵم پڕە لە کۆڵانی تەنگ!



56

* * * *

خەڵکی

چاوەڕێی هاتنی ساڵێکی نوێن!

تەنها من نەبێ...

ساڵە تاڵەکانی دوێنێم

لە شیریینەکانی ئەمڕۆ خۆشتر ئەوێ.

* * * *

پایز 

ناتوانێ گوڵی سەر لەچکەکەی

»دایکم«وشک بکات.

* * * *

دوو ڕەنگی خراپ

هاتۆتە ژیانی منەوە

ڕەنگی ڕەش

وەک بەختم و 

ڕەنگی سپی وەک سەرم.

* * * *

کاتێ جێت هێشتم 

من لە گۆڕستانەکاندا

بۆ ناوی گۆڕەکەت وێڵ بووم.

چونکە تۆ دەتگوت:

من بێ تۆ دەمرم.

ئێستا دەزانم لە ژیاندا 

کەس لەدوای کەس نامرێ.

مرۆڤەکان

تەنها لە فلمەکاندا بەڕاستی بۆ یەکتری ئەمرن!.

* * * *

هەموو شەوێ

وەک پەپوولەیەکی دڵ تەریو

خۆم دەکێشا

بە پەنجەرەی ژوورە تاریکەکەتدا.

تۆش

بە نیگایەکی ساردەوە سەیرت دەکردم.

منیش

لەبەردەم گەرمی گڵۆپەکاندا 

بۆ ساردی تۆ و ڕۆشنایی ژوورەکەت 

دەسووتام..

* * * *

تەنیام و

ژوورەکەم دەنگ دەداتەوە.

ئەوە ئازارەکانی ناو دڵی خۆمن

ڕۆژگار لە دووتوێی گۆرانییەک بۆ داڕشتوم.

* * * *

لەبەردەم ئاوێنەی ژوورەکەمدا

گۆرانی بۆ تەنیایم ئەڵێم

سەیری گڵۆپەکانی شارئەکەم 

لەو پەپولانەن ئەچن

کە لەبەردەم گڕی مۆمێکدا ئەسوتێن.

دیسانەوە لەبەر خۆمەوە ئەڵێم 

ئەم شارە قەرەباڵغە چەندە چۆڵە بێ تۆ.

مرۆڤ بۆ دەبێ لەم شارەدا

گوێ بۆ گۆرانیی تەنیایی خۆی بگرێت.

شار دەنگ دەداتەوە.

من هەر تەنیام.

* * * *

* * * *

هەموو شەوێ 

پەنجەرەی ماڵەکەم دەکەمەوە.

هەتا گوێم لە گۆرانییەکانی ئەو بێ

هەموو شەوێ 

دەرگای ماڵەکەم دەخەمە سەر گازەرای پشت و

گوێ بۆ تەپەی پێیەکانی ئەو ڕادەگرم.

لە نێوان گۆرانیی و ترپەکانی ئەودا

من بەحکومم بە مردن.

* * * *

* * * *

ئەم دونیایە لە دێڕێکی زۆر کورتدا واتا 

»چاوەڕوانییەکی دوور و درێژ«

* * * *

هیچ نوسراوێک 

خۆشدڵم ناکەن.

تەنها نوسینی 

سڵاوێکی تۆ نەبێت!

* * * *

لەم دونیا گەورەدا 

زۆر کەس بەدڵ خۆشی ویستم.

زۆر کەس نیگای عاشقانەی خستە دڵمەوە.

زۆر کەس گۆرانی و شیعری بۆ دڵم خوێند.

زۆر کەس نامەی دوور و درێژی بۆ نوسیم.

تەنها کەسێ کە دڵی شکاندم و

خۆشی نەویستم 

ئەو کەسە بوو..

کە لە ژیانمدا بەڕاستی خۆشم ویست.!

* * * *

برینەکانم

هەوی زەمەنێکی زامدارن

لە ئێستادا 

هیچ دەرمانێکی تازە

سارێژییان ناکات.

* * * *

لە سیحری عەشقی »تۆ«

تێناگەم 

پێویستم بە وەرگێڕێک هەیە

تا ژێرنووسی عەشقی ڕۆژانەت

بنوسێتەوە.

* * * *

بارانێک تەڕی کرد

نەیدەتوانی بفڕێ

من

لاشەی خۆم سووتاند و

ئەویش بەسەر ئاسمانی 

مندا بە ئازادی فڕی.

* * * *

تۆ لێرە نیت و

کەچی من هەر لەخەوەکانمدا 

دەتبینم.

* * * *

تەنهاکان

سێجار تەنیایی دەبینن

کاتێ کە لە دایک دەبن

کاتێ کە دەژین و عاشق دەبن

و

کاتێکیش کە دەمرن.

* * * *

ئەمشارە

پڕە لە دەرمانخانەی جۆراو جۆر

کەچی هیچ دەرمانێکی

بۆ برینی »دڵی من« تێدا نییە!.

* * * *

چوومە ژێر تۆفان و ڕەهێڵەی 

بارانێکی بەخوڕ

تا دامرکێتەوە ژیلەمۆی عەشقم.

خۆم کوژامەوە

و 

عەشق داگیرسا..

* * * *

کە دڵم لێ ئەدات 

خەمی تۆمە

ئەترسم ئازارت بدات.

* * * *

دڵم ماڵی تۆ بوو

بۆ کەسێکی تر 

چۆڵت کرد.

* * * *

ڕۆژەکانی خودا زۆرن.

لەهەموویان جوانتر

ڕۆژێک بوو لەگەڵ تۆ..

* * * *

بەم تەمەنەوە

ئێستاش وا ئەزانم »دڵ« واتای تۆ.

* * * *

هەر دوو دەستم لای خۆمن

کەچی سەیرە

بۆ دەستم لەتۆ نابێتەوە.

* * * *

لەعەشقدا 

من

لە ساردیدا ئەودا ڕەق بوومەوە

و

ئەویش لە گەرمی مندا سووتا.

* * * *

هەموو ڕۆژگارە تاڵەکان

بە نامەیەکی تۆ شیرین ئەبێت!

* * * *

من دۆستی تاڵیم 

و

شیرینیم خۆشناوێت!

چونکە شەکر »دایکم«ی ئازاردا..

* * * *

مرۆڤ

لە ناو ئەم هەموو برینەدا

خۆشبەخت نابێ

من باسی برینی دنیات بۆ دەکەم 

و 

واز لەبرینی ناو دڵی خۆم دەهێنم.

* * * *

شارەکەم

دەڕوخێ من تەنیا نیم

وڵاتەکەم داگیر دەکرێ

من تەنیا نیم.

ماڵەکەم دەڕوخێ

من تەنیام نیم.

خۆم دەڕوخێم

هەر تەنیا نیم

ڕۆیشتنی تۆ لەماڵەکەم

کلیلی تەنیایم دەداتێ.

* * * *

خوایە گیان

فریشتەکانت چۆن بێزار نابن 

ڕۆژانە ئەم هەموو دڵشکاندنەی من دەنوسن.

* * * *

من

هەر خۆشم ناوێیت

ناخۆشییەکانتیشم ئەوێ.

* * * *

وتی:

تەواو

بڕۆ لێم گەڕێ !

منیش ڕۆیشتم و 

ئیتر لێی گەڕام.

* * * *

بیری نیگای بەردەم 

شەمەندەفەرەکە ئەکەم

چاوم لای تۆ جێما و

بەکوێری گەڕامەوە.

* * * *

من 

دەڵێی کۆترێکی شەلم بەداوی 

حەرفەکانی دونیاوە.

گاهێ تەنگدڵ، گاهێ خۆشدڵ.

* * * *

تەرمی درەختێک

لەسەر ڕێگای دارستانەکە دەبینم

ئێستاش گەڵا و پۆپکەکانی سەوزێکی ئاماڵ و جوانن

سەیری خۆم دەکەم 

ئەڵێم سروشت ئاوێنەیەکی بێخەوشە

جاروبار وێنەی خۆتت 

بەڕێکەوت لەشوێنکی دوور پیشان دەدات..

* * * *

»من«

دوو دڵ کەوتۆتە لای چەپمەوە.

* * * *

هەر کات باران ئەبارێ 

دەچمە نزیک پەنجەرەیەکی تەمگرتوو

لەسەر ڕووی پەنجەرەکە

وێنەی دڵێکێکی شکاو دەکێشم

و

بە ڕوویەکی خۆشەوە 

دەنوسم بەدڵێکی شکاویشەوە ئێستاش

»خۆشم دەوێیت«!

* * * *

»نامە«

لە شوێنی کارەکەم 

زۆر کەس هەوڵی خۆشەویستی منیاندا.

لە زانکۆ 

داوی خۆشەویستی زۆر کەس لەقاچم دەئاڵا

لەشەقامە ڕەنگاو ڕەنگەکانی پاریس و ئیتالیا

نیگای شێتانە و ئاگراوییان دەبڕییە چاوم.

پلاری پێکەنیناوی و پڕ بزە

پلاری ڕەق و خراپ بەر گوێم دەکەوتن.

ئا دەتوانم بڵێم 

بەدڵ زۆر کەس خۆشیان ویستم



93

زۆر نیگای عاشقانەیە خستە چاومەوە

نامەی خۆشەویستیان فڕێدایە بەرپێکانم

زۆر درۆی عاشقانە و 

شیعری خۆشەویستیان بۆ نوسیم

بە خەیاڵ بۆ پیاسەی ئێوارانێکی دوور 

و 

ماڵێکی پڕ پێکەنینیان بردم.

دۆزەخیان بۆ دەکردم بە بەهەشتی خۆشەویستی.

من هەرگیز خۆشەویستیم بە پارە نەفرۆشت.

بۆیە کەس نەیتوانی

هێندەی تۆ خۆشەویستیم داگیر بکات.

کەس نەیتوانی وەک تۆ

لای چەپی سنگم بکاتە خاکی خۆی.

بەڵام دواجار با شتێکت پێ بڵێم :

بەخەیاڵیش نەمتوانی 

خیانەت لە خۆشەویستیت تۆ بکەم.

* * * *

دەستپێکی

هەموو خۆشەویستییەک

شۆڕشێکی نەرم و نیانە..

کۆتایی و دەرئەنجامیشی

کارەساتێکی دژوار.

* * * *

من

نیشتمانم نییه

دەمویست 

لەدڵی تۆدا پەنابەربم.

* * * *

دەتوانم

بە هەموو کەسێک بڵێم

»تۆ«.

بەڵام

»تۆ«

لە هیچ کەس ناچیت !

* * * *

مرۆڤ 

کە  دەبێت  (سانتمەتر   ۳۰( نزیکەی  هەر  باڵای  درێژی 

لەنەخۆشخانە لەدایک دەبێت..

هەتا  باڵای  درێژی  هەڵدەکشێت،  گەورەیی  بەرەو  کە 

نزیکەی )دوو( مەتر دەڕوات..

ئەمەوێ بڵێم لەو نەخۆشخانەیەی کەپێی دەڵێن دونیا..

خەمەکان بە پێی مەتر جیاوازیان هەیە و دەگۆڕێن.

مرۆڤ تا ملی درێژتر و قاچ و دەستی درێژ بێت، تا چاو 

و سەری گەورەتر بێت.

خەمەکانی زۆرتر و گەورەتر ئەبن..

* * * *

بەهاری من ئەوکاتەیە

کە تۆ 

بە چاکەتێکی گوڵگوڵییەوە

لە پایزێکدا دەرکەوی

* * * *

ئەوکاتانەی 

لەپێشەوەی جەنگە قورسەکاندا

بەرگریم ئەکرد

هەرگیز لە کوشتنی گیانی »خۆم » نەدەترسام.

بەڵام لەوە دەترسام

فیشەکێک بەر دڵم کەوێت

»تۆ«ش لەگەڵ خۆما شەهید بیت !

* * * *

حەق نییە

بیرت بکەم

تۆ زۆر دوور نیت!

ئەوەتا لەژێر 

چەپی کراسەکەمدای و دەتبینم..

* * * *

لەناو سەری هەموومانە 

خۆشەویستێک..

لە ناو دەستی هەمومانە

شەڕێک...

لە هەنگاوی هەموومانە 

سەفەرێک..

لە ناو چاوی هەموومانە

شیعرێک..

لە ژێر کراسی هەموومانە 

دڵێک..

لە لای چەپی سنگمانە 

دوو دڵ..

کەچی هەر تەنیاین.

* * * *

ئێمە 

نیشتمانێکمان نییە تیایدا بژین و

نیشتمانێکمان نییە تیایدا بمرین.

وەرە

با نیشتمانێکی خۆشەویستی

لەدڵمانە دروستبکەین.

* * * *

»ئادەم«

بەهەشتی لە دەست دا

و 

منیش« تۆ«.

* * * *

تۆ لە مندا هەیت

ئاگات لە مردنی خۆت بێ..

* * * *

ئیرەیی 

بەو پۆستەچییه ئەبەم 

کە ماڵ و ناو و ناونیشانی تۆ 

بەتەواوەتی ئەزانێ

* * * *

ژیانی من ئاوابوو

ماڵی عەشقی بەدەستەکانی من دروستکرد

کەچی کەسێکی تر لەژێریدا حەسایەوە.

* * * *

ئەو ڕۆیشت 

منیش

کەوتمە ناو تابووتێکی درێژکۆلە 

و

خۆشنوسێک بە خەتێکی جوان لەسەری نوسیم

»جێهێشتنێک، کەسێکی کوشت«.

* * * *

پێش ڕۆیشتن!

دوا هەمین دیدار شتێکمان بەشکرد!

دڵشکان..

دڵ بۆ تۆ 

و 

شکان بۆ من!

* * * *

لە هەموو شتێکا 

ڕاستم خۆش ئەوێ

بەڵام

لە ئەوینتا لای چەپ.

* * * *

هەموو خەمە گەورەکانی دونیا

لە دوو پیتی زۆر بچووکدا کۆبوونەتەوە

»تۆ«

* * * *

سەیرکە ڕۆژگارێ 

هەر دووکمان کوێر بوون..

»تۆ«

بۆ تەنها جارێک 

نەتتوانی لە ئاوێنەی ماڵەکەی خۆت خۆشەویستی 

ڕاستەقینەی من ببینی.

»منیش«

بۆ تەنها جارێک نەمتوانی بێ جگە لە تۆ..

چاوی هیچ کەسێکی تر لەم ئاوێنە گەورەیەی دونیادا 

ببینم.

* * * *

تۆ

لەوێ

لە ماڵی خۆتەوە گۆرانی ئەڵێیت

من

لێرە 

ئاوازی غەریبیت ئەمکوژێت..

* * * *

خۆشەویستی خراپ شێوێنرا

هێشتا وشەی خۆشەویستیت لەدەمدا تێکەڵ بە هەوا 

نەکردوە

کەچی خۆت لەبەرەکانی شەڕدا دەبینیتەوە.

هێشتا

دەنگی ژێیەکانی قوڕگت بەتەواوەتی نەبوونەتە دوان 

ئۆکسیدی کاربۆن 

جێیان هێشتوویت.

* * * *

باران 

توند پەنچەرەی ژوورەكەم دەكوتێ

و

غوربەتیش سنگم..

* * * *

خەڵک 

بۆ برین و زامی سەرقۆڵیان دەگریان

منیش بۆ برینی سەر دڵم.

* * * *

چەند درۆیەکی گەورەیە

کە ئەڵێن :

سپی نیشانەی ئاشتی یە.

من بە باوکما ئەزانم 

سپی نیشانەی پیرییە.

* * * *

ئەو ئێوارەی کە باڵم شکا و دڵم زامار بوو

ڕۆیشتم 

ئیتر هەرگیز 

بیرم لە خاپور بوونی هێلانە و ماڵی خۆم نەکردەوە..

* * * *

لای 

چەپی سنگم ئێشێ

ئەوەندەم

لەدڵما هەڵگرتووی..

* * * *

دانیشتنی سەر کورسی قاوەخانەکان

چەند دڵگیر و دڵبەر بوون.

قاوەکان چەند شیرین بوون

ئێستا دوای ڕۆیشتنی تۆ

قاوە تامی تاڵی خۆی ئەدا و

دانیشتنی سەر کورسیش تامی قاوە.

* * * *

ئەو ڕۆی 

لەبیرم چوو

سەگێکی وەکو دیاری بەمێ

تا لە دووری من 

کەمێ شەربەتی ئەمەک بنۆشێ!

* * * *

وتی:

خوا لەناوت بەرێ!

منیش پێم وت:

جا کوا خوا لەناوی ئەبردم 

و

ئەیخستە سەر ناوی تۆ.

* * * *

تەنیاییم 

دەڵێی بنێشتێکە 

بە قژی كچێکی عازەبەوە، 

لێم نابێتەوە..!

* * * *

تەنیایی تاکە هاوڕێییە

تا ناو گۆڕ لەگەڵماندا دێت.

* * * *

کەسی عاشق.

)بۆ گەیشتن بە گوڵە گەنمێک کێڵگەیەک دەسوتێنێت(.

ئەوە ڕاستە؟.

* * * *

هەموو 

ئەو شیعرانە ناشیرینن

کەناوی تۆیان تێدا نییە..

* * * *

هیچم نییە بۆ وتن

تەنها ئەوە نەبێ

حەز ئەکەم لەگەڵ مندا پیر بیت..

* * * *

ئێستا

دونیا پڕ بووە لە درۆ و دەلەسە

درۆی گەورە ودەلەسەی مەزن.

کە پێت ئەڵێن بەیانی باش.

یەکسەر وەڵام مەدەرەوە.کێ ئەڵێ بەیانییە!

من خۆم وام کە پێم ئەڵێن شەوباش.

دیسانەوە بڕواناکەم.

دەبێ بۆ هەموو وەختی سڵاوەکانی ئێستا 

سەیری ڕۆشنی ئەستێرە وقوڵایی ئاسمان بکەم.

تا بزانم خەڵک ڕاست دەکەن یان درۆ.

* * * *

ناخۆشترین جۆری گۆرانی 

ئەو گۆرانیانەن، 

کە وشەی جێهێشتن و ماڵئاواییان تێدایە

جا چ جای..

ئەوەی کە بە ڕاستی جێتبهێڵن..

* * * *

ئێستا نازانم کامتانم خۆشدەوێ!

تۆ یان نیشتمان !

ناوێرم بڵێم تۆ 

دەترسم وەک نیشتمانم 

موڵکی کەسێکی تر بیت.

* * * *

هیچ بەیانیەکم باش نییە..

کە تۆ پێم نەڵێیت »سڵاو«

هیچ نیوەڕۆیەکم باش نییە.

کە تۆ نەڵێیت »نیوەڕۆت باش«

هیچ عەسرێکم هی پیاسە نییە

کە بە پێکەنینەوە پێم نەڵێیت

چەند خۆشە ئەمڕۆ

هیچ شەوێکم شاد نییە

کە تۆ نەڵێیت شەوت شاد.

ڕۆژەکان، مانگەکان، ساڵەکان، تەمەن

بێ تۆ..

چەند دۆزەخێکی سوتێنەرن

* * * *

لەسەر قۆڵی لای ڕاستی 

وێنەی دڵێکی جوانی کێشابوو...

لەناو دڵی لای چەپیشی 

ڕوحی کەسێکی کێشابوو.

* * * *

با ئازاری

سەرم هەبێ

با چاوەکانم تروسکاییان نەمێنێ

با سنگم ئازار بیکوتێ

با قاچ و دەستم ژان بیانگرێ

با هەموو گیانم غەم دایڕزێنێ

بەڵام دڵم نا.

چونکە هەمیشە تۆ لە دڵما

* * * *

بەسەدان ناو

لەچەشنی ناوی تۆ هەن.

کەچی بیستنی ناوی تۆ

پڕم دەکات لەخۆشەویستی.

* * * *

تۆ لێرەش نیت.

کەچی خەندەیەکی بچووک هەیە

لەوێنەیەکتا

دڵخۆشم ئەکات.

* * * *

سڵاوێک هەیە لەژیاندا دووبارە نابێتەوە.

* * * *

عاشقەکان 

بەهەزران دەمانفرۆشن بە تەنیایی و

مردنیش تەنیایمان بەگران لێدەکڕێ.!

* * * *

لە ماڵەکەمان 

دوو کلیل لە تەنیشت یەکدان!

خۆشمان هەر یەک لە شوێنێ.

* * * *

لەم دونیایە گەورەیەدا

ئەوەی بەڕاستی دەستمان دەگرێت و

دەمانباتەوە ماڵەکەی خۆی.

تەنها »مەرگ«ە.

* * * *

تۆ 

دوورترین نزیکی 

دنیای منی 

و 

نزیکترین دووری

ژیانی من ی 

و 

تۆ دوورترین دوور

و 

نزیکترین نزیکــی.

* * * *

خۆزگە خەون بویتایە

خۆ هیچ نەبوایە 

ساڵی جارێ 

ڕۆژی جارێ 

عومرم جارێ 

هەر ئەمبینیت.

* * * *

من

ناوێرم بەدەنگی بەرز پێت بڵێم 

» خۆشم ئەوێیت«

بەڵام ئەتوانم لەبەرچاوی هەموو دنیا 

بۆت بسەلمێنم.

کە خۆشەویستی مانای چی.

* * * *

خراپترین شەڕ لەمێژوودا

شەڕی من و تۆ بوو

مێژوو غەدری لێکردین.

* * * *

دڵ دوو پیتی بچوکە.

کەچی دەتوانێ شتی گەورە بکات.!

* * * *

بیری قوڵی ئەو

هەمیشە لەخاکی منایە.

بیری قوڵی منیش بۆ ئەبەد لەخاکی ئەو.

* * * *

باسی هەر دورییەک دەکرێت 

تۆ لەبەرچاوما دێیت و دەچی.

باسی هەر بێ ئەمەکی عەشقێک دەکرێت

تۆم دەکەوێتەوە یاد.

باسی هەر دڵڕەقییەک 

دەکرێت تۆ دێیتە بەرچاوم.

باسی خیانەتێک دەکرێت

ڕوخساری تۆ دەبینم.

* * * *

هەموو شتێکم لەیادت کرد

لەبارەی تۆوە

بەڵام تەنها

غەمی هەموو ئەو دێڕە ئاڵتونیانەمە

کە دەربارەی جوانی تۆ نوسی بووم.

* * * *

بەخەتێکی تۆختر بنوسن 

»خۆشەویستی«

عاشقەکان لێرە نەخوێندەوارن.

* * * *

تۆ هی هەر کێ بیت و

لەهەر ماڵێکدا بیت.

دەستت لەهەر دەستێکدا بێت!

هێندەی من لەخەیاڵ و خەونیدا نیت.

* * * *

»تەنیایی«

شتێکی گەورەی کرد

تۆی کرد بە »دایک »

منی نەکرد به« باوک »

* * * *

»تەنیایی 

ڕاستەقینە ئەوەیە

هەموو دنیا بێنە ژوورەکەت هەست

بە »تەنیایی« ڕوحی خۆت بکەیت..

* * * *

دواهەمین جار گەیشتینە ئەنجام 

دڵخۆشیمان بەش کرد !

دڵ بۆ تۆ 

خۆشیش هەر بۆ تۆ!

* * * *

من لە دڵتا دەژیم 

واتا 

تۆ نیشتیمانی منی.

* * * *

چەند گوناهم »من«

نەدەبمە خاوەنی نیشتمانم 

و

نەدەبمە خاوەنی« تۆ »

* * * *

هەرگیز ئازارم 

له نەبوونی و هەژاری خۆم نەخواردوە.

دەرد و مەینەتی گەورەی من ئەوەیە

»تۆ«م خۆشئەوێت و لای من نیت!

* * * *

»ژیان«

لێرە ئاوا بوو

من هاتم ئەو ڕویشت 

من ڕۆیشتم ئەو هات!

* * * *

دەمەوێ هەموو ئێواران

بڕۆمەوە ماڵی خۆم

کەچی هەر دەچمەوە ماڵی تۆ!

* * * *

»تۆ«

هێندەی خۆم دووری لەخۆم!

* * * *

تۆ چوزانی

لەوانەیە مانگیش 

لە تاو دڵرەقی خۆشەویستەکەی 

سەری خۆی هەڵگرتبێت 

دور کەوتبێتەوە لێرە !

* * * *

»ئەو«

خەفەت بۆ شکاندنی 

پیاڵە و قاپە شوشەییەکانی خۆی دەخوات 

کە دەشکێن 

»منیش«

خەفەت بۆ 

شکاندنی دڵی شوشەیی خۆم !

* * * *

زۆر کەس ڕۆیشتون و 

من لە یادم نەماون 

شێوەی قژ و ڕوخساریشیانم لەیاد نیە!

بەڵام یەک کەس هەبوو ڕۆی 

ئێستاش بیری ئەکەم.

* * * *

»من« و« تۆ«

دوو شتمان زۆر لە یەک دەچێت

»تۆ« پرچت ڕەش 

و 

»من« بەختم.

* * * *

یەک کۆڵان هەیە پڕ یادەوەری 

یەک درەخت هەیە پڕ گوڵی خۆشەویستی

یەک سەعات هەیە لەژیان زۆر نایاب

یەک ڕۆژ هەیە زۆر ڕوناک 

یەک ساڵ هەیە زۆر نازدار

خۆ دەزانی چی دەڵێم..

* * * *

هاوڕێکانم بمبورن

هیچتان

وەکو

» تەنیایی »دۆستی ڕاستەقینەی من نەبوون.

* * * *

»خۆزگە«

دارتوویەکی پیر دەبووم

لەنزیک ماڵتان

خۆ هیچ نەبوایە.

جار جار گەڵایەکم دەهاتە حەوشەکەتان.

خۆ هیچ نەبوایە جار جار

گەڵایەکم 

بە پرچتەکانتەوە هەڵدەواسی..

»خۆزگە »

دارتوویەکی پیر دەبووم 

خۆ هیچ نەبوایە 

جار جار بەردێکت تێدەگرتم 

پێڵاوێکت به سەرمەوە گیری دەخوارد پەلێکت 

دەشکاندم 

لقێکت زامار دەکردم 

منیش بە پێکەنینەوە 

وەک دەنکە توویەک

شۆڕدەبوومەوە بۆ ناو زاری تۆ و

دنیام بۆ ئەکردیت بە 

»شیرینی«

* * * *

»دوریت«

پێچی تەزبیحێک نیە ئەژماری کەم

»دوریت »

سوڕانەوەی گۆی زەوییە

تا چاوەڕێ بکەم تەواو بێت !

»دوریت« 

دەردێکە کوشندەیە سینەمی گرتووە

ناتوانم هەناسەبەم !

* * * *

دایکم 

ئەڵێت:

چیت ئەوێ بۆت بنێرم و بۆت پۆست بکەم.

ئەڵێم دایە:

هەموو شتێک هەیە لێرە

هەموو شتێک.

»ئەو« نەبێت!

* * * *

نیشتمانم جێهێشت 

و

ڕویشتم 

بووم بە غەریبەیەکی ون.

کەچی

هەر نەمتوانی لە ناو دڵی ئەودا بڕۆم 

و 

ببم بە غەریبە..

* * * *

شەوانی تەنیایم

لەگەڵ خۆم دەبەمە گۆڕەکەم

نایەڵم هیچ کەس 

خوێندنەوە بۆ دڵپڕی و مەینەتییەکانم بکات!

* * * *

»پایز« 

پرچی خۆی

لە داخ سێ وەرزەکە دەڕنێتەوە.

منیش قژی عومرم 

لەداخ دوری تۆ..

* * * *

عەشق

بەم چەشنەیە ئازیزم

»من«

لێرەوە

پەنجەیەکم دێشێ.

»تۆ«

لەو پەڕی دنیاوە

دڵت بۆم دێشێ.

* * * *

پۆستەچیەکە..

هیچ پۆستێک ناخاتە سندوق و

بۆشایی دەرگاکەم.

هەموو پۆستێکم دەبات بۆ شوێنیکی تر، 

من دەمێکە دەرگای ماڵم بێ ناوە..

عەیامێکی زۆرە

ناو نیشانم لای خۆم نیە.

من ناونیشانم تەنها تۆیت..

گەڕەکم تۆیت.

ژمارەی دەرگام تۆیت.

نهۆمی کۆتام هەر تۆیت..

ژمارەی تەلەفونم تۆیت.

من بێجگە لەم شتانەش 

هەموو دونیام تۆیت..

* * * *

کەی ڕەوای حەقە ئازیزم !

۳۰ ڕۆژ لە ساڵێکا

ڕۆژوو دەشکێنی.

تەمەنێکیش دڵی من!

* * * *

من

شتێکی ئەوتۆم نییە، بۆ وتن

ڕاستتر بڵێم.

من زۆر بڵێی نیم.

بەڵام هەر کاتێ ویست بێتم شتێکت پێ بڵێم 

هەر ئەم ڕستەیە بووە.

من زۆرم خۆش ئەوێیت.

* * * *

تائەبەد خوات لەگەڵ

منیش

تائەبەد تۆم لەگەڵ!

* * * *

من کاتێ مردم 

کە بینیم 

خوشکەکەم 

خەفەتی لە چرچ ولۆچی 

جلەکانی ئەخوارد کە چۆن بچێ بۆ زانکۆ.

دایکیشم 

خەفەتی لە چرچی لۆچی

دەست وڕوخساری ئەخوارد

کە نەیتوانی ئوتوییەک بۆجلەکانی ئەو بکا..

* * * *

دڵتەنگیی من لە دڵتەنگیی 

دایە حەوا 

و 

بابە ئادەم ئەچێ!

دوای ئەم هەموو ساڵە 

لە نێوان تەنیایی و دوورییاندا

جگە لەخۆیان

هیچ کەسێکیان نەبووە، دڵنەواییان بداتەوە.

* * * *

لەسەر قۆڵی لای ڕاستی 

وێنەی دڵێکی جوانی کێشابوو...

لەناو دڵی لای چەپیشی 

ڕوحی کەسێکی کێشابوو.

* * * *

کلێنس فرۆشەکە 

زوو زوو بەجامی ئوتۆبێلەکەمی ئەکێشا 

بۆئەوەی تەنها کلێنسێکی لێ بکڕم.

وتم :ببورە

هەموو کلێنسەکانی دونیاش 

فرمێسکی چاوانی من ناسڕن.

* * * *

تۆ زۆر زۆر گەورەیت !

ئەترسم

لەم دڵە بچوکەی مندا جێگات نەبێتەوە!

* * * *

وتی:

ئەودەستە بخەرە ژێر سەرتەوە

جارێکی تر بتبینمەوە.

منیش

دەستم خستە ژێر چەناگەم.

* * * *

دایکم هەر دەڵێ:

کوڕم ئیتر کەمێ بەخۆتا بچۆرەرەوە.

هەرچەند ئەکەم

ڕێگایەک نادۆزمەوە بچمەوە بۆ لای خۆم.

* * * *

ـشەقامەکان

یان ڕەمزی جێهێشتنن یان ڕەمزی خۆشویستن.

من جێهێشتن بوو.

* * * *

ئەوکاتانەی 

لەپێشەوەی جەنگە قورسەکاندا

بەرگریم ئەکرد

هەرگیز لە کوشتنی »خۆم » نەدەترسام.

بەڵام لەوە دەترسام

فیشەکێک بەر دڵم بکەوێت

هەمان ئەو جێگایەی 

کە هەمیشە تۆی تێدای.

* * * *

ئەو دەستەی بۆ پیاسە دەیبردم

ئەو دەستەی بۆ ژوان گوڵی بۆ دەهێنام

ئەو دەستەی نامەی خۆشەویستی بۆ دەنوسیم

ئەو دەستەی میهری دەڕژاند بەسەرما

هەر هەمان ئەو دەستەش بوو..

بە ڕوومدا بەرز بۆوە ماڵئاوایی لێکردم.

هەمان ئەو دەستەش وێرانی کردم.

* * * *

* * * *

ئێستاش دكتۆرێ نەیزانی

كە ئازاری دڵم چیە!

دوا پشكنین كە بۆم كرا

وتیان ” دڵت ” لای خۆت نیە!

داناز عەبدولڕەحمان

* * * *

* * * *

تەنها شتێ

لەناو دەستم بەجێما.

پێنج پەنجەی دەستی ڕاستت بوو

کە وتت خوا حافیز.

* * * *

ئەم هەموو هات و چونەی نێوانمان 

ئەم هەموو بیرەوەری و بەسەرهاتە 

ئەم هەموو ژان و خۆشەویستی یە!

ئەم هەموو توڕە بوون و ئاشت بونەوەیە..

ئەم هەموو دووری ونزیکی یە

داخی گرانم 

دەستی شکاوم 

وێنەیەکمان لەپارکێکی شاردا پێکەوە نەگرت

هەتا بۆ یادگاری لای خۆمانی بهێڵینەوە.

هەتا لە هەیوانی بیرەوەری خۆماندا هەڵواسین 

تازە بە هەزاران نامە و چیرۆک و شیعریش 

لەدوای رۆیشتن بۆ یەکتر بنوسین 

کەس بڕوامان پێناکات !!

* * * *

»دایکم« 

خۆشبەختی و میهر لە هەر دوو دەستەکانیدا بوو

هەموو بەیانیەک 

پێش چونە قوتابخانە 

مشتێکی کامەرانی دەخستە گیرفانەکانمەوە.

» باوکم«

توانای هەر دوو ئەژنۆکانم بوو

هەموو سپێدانێکی زوو پێش نان کڕین 

دەستێک جلی هێز بۆ لەبەردەکردین و تا ئەو سەری 

دنیا دەهات لەگەڵمان..

»نەنکم«

مێژوویەکی کۆنی ناو پەڕاوەکانی ژیانم بوو

هەموو شەوانێک پێش خەوتن دەیکردم بە چیرۆک

هەموو بەیانیەک کە هەڵدەستام دەبوومە پاڵەوان 

»باپیرەم«

هاوڕێیەکی گیانی بەگیانی من بوو

بەسەرهاتەکانی پڕ بوون لە خەیاڵ 

جوتێک باڵیان دەدامێ، 

دەفڕیم بەسەر دەریا جوانەکانی دنیا

* * * *

لە کاتی ڕۆیشتندا

دوو شتمان بەش کرد!

» ئەوم »لای خۆم دانا 

و 

»خۆشم« لای ئەو.. 

* * * *

هەموو ڕۆژێ 

پرسەی مردووەکان 

زۆر بەوردی ئـەخوێنمەوە

ئەڵێم نەکا.

منیش مردبێتم.

* * * *

بیرمان هەر لای بەهەشتە، 

کەچی دۆستەکانمان

هەموویان لە جەنەهەمدان...

* * * *

تەمەنێکە 

تۆ ناوی خۆتت هەیە.

منیش بەناوێکی ترەوە 

بانگت ئەکەم.

* * * *

باران بێهودە دەبارێ

تا فرمێسێکی چاوەکانی من هەبێ

کێڵگەکانی ئێرە 

پێویستیان بەدڵۆپێ باران نیە.

* * * *

سەیرە لام

هەتا ئێستا وێنەی تۆ

نەخراوەتە سەر دراوی وڵاتەکەم.

* * * *

ناوی دووەهەمی منیش

با تەنیایی بێ.

خۆ مرۆڤەکانی ئەم شارەش

هەموو هەر تەنیان.

* * * *

تۆ 

شایەنی هەموو شتێکی باشیت.

بۆ نموونە :

 من.

* * * *

* * * *

تۆ وێنەکەت

هیچ جیاوازییەکتان نیە بۆمن.

نەجارێ

سڵاوم لێئەکەن 

و

نەجارێکیش 

ئاوڕ لە تەنیایم ئەدەنەوە.

* * * *

* * * *.

وتی :

ئەمشەو دڵم زۆر لات بوو.

وتم :

ببورە ئەوە ڕاست نەبوو..

تۆ هەمیشە دڵت لای خۆتە..

* * * *

بەگوڵفرۆشەکەم 

وت:

بڕۆ چەک بفرۆشە.

دەستەکانی ئێرە

ئولفەتی چەکن نەک گوڵ.

* * * *

دوای ناونیشانی لێکردم

دەستم خستە سەر دڵی و 

وتم ئێرە..

جگە لە ئێرە مەگەر هیچ شوێنێکی تر منی لێ بژیم.

* * * *

)ئاخ لەدەستی تۆ(.

چ دەستێکی پڕ ئەڤین بوو.



208

* * * *

سێ سەد و شەست و پێنج ڕۆژ 

ناکاتە ساڵێ!

یەک ڕۆژ دووری لەتۆش ساڵێکە...

* * * *

خودایە 

خۆرێک کەمە بۆ ئەم هەموو تاریکیەی ناو دڵی من !

* * * *

لێگەڕێ 

با خەڵکی خۆپیشاندان بکا 

من و تۆش 

خۆنیشاندان !



211

* * * *

تۆ 

زۆر لەنیشتمانم دەچی

هەموویان دەیانەوێ داگیرت کەن!



212

* * * *

بێژەری کەش و هەوا

لەکاتی خوێندنەوەی هەواڵەکاندا 

وتی :

ئەمڕۆ بەفر زەوی« سپی« کرد.

لەبەر خۆمەوە وتم: 

بەچی ئەچێ

کە بەختی من هەر »ڕەش« بێت!

* * * *

کۆڵانێ هەیە لەم شارەیا

بەقەدەر نیشتمان خۆشم ئەوێ!

* * * *

سەربازەکانی نیشتمان

لەسەر ئەوە پەلکێشی زیندانیان کردم.

جارێک لەیەکێک لە بازگەکانی پشکنین

داوای پێناسییان لێکردم.

منیش 

وێنەیەکی تۆم نیشاندان!

* * * *

من

تەنانەت بە شەڕە گەورەکانیشت ڕازیم 

بەمەرجێ لە خاکی خۆتا بمکوژیت!

* * * *

خۆزگە..

وەک وێنەکۆنەکانی ناو ئەلبومەکەم 

»من و تۆ«

هەر لەتەنیشت یەکەوە دادەنیشتین!

* * * *

برین پێچەکە وتی

ئەم دوو سێ لەزگەیەش هەڵگرە 

نەوەک برینەکانت خوێنی زیاترییان لێبێ!

بەپێکەنینەوە وتم:

هەموو لەزگەی دونیا بخەنە سەر برینەکانم 

تازە خوێنیان ناگیرسێتەوە.

* * * *

چایچیەکە وتی:

چایەکە تاڵ بێ یان شیرین؟

وتم هیچ کێشە نابێ تاڵ یان شیرین!

هیچ شەکرێ

تاڵییەکانی ڕوحی من شیرین ناکەن!

* * * *

ئێمە دەمرین 

»ئەنوا« گیان 

من و تۆ ئەو ئەوان 

کەس نامێنێت..

کە دەڵێم کەس نامێنێت 

واتا هیچ کەس..

بەڵام ئەوەی جێگای داخە 

»ئەنواکەم«

لەدوای خۆمان 

کێ یەکەم وێنەیەی خۆشەویستمان 

لای خۆی دەهێڵێتەوە.

کێ ئەو وێنەیەمان بە ژووی میوانەکەی خۆیەوە 

هەڵدەواسێت!

کێ وێنەکانی دوێنێ و ئەمڕۆمان دەخاتە ئەلبومێکەوە 

بۆ ئەبەد!

کێ سەیری مڕ ومۆچی و پێکەنین و جل وبەرگمان 

دەکات. کێ بە ڕاوەستان و چۆنیەتی سەرو سیمامان 

پێدەکەنێت.

ئێمه دەمرین ئازیزم 

ئاخۆ 

لەدوای خۆمان کێ بەمن دەڵێ

باپیرە، کێ بەتۆ دەڵێ داپیرە.

* * * *

هەندێ شەو هەیە.

مرۆڤ

عومرێ تیایدا چاوەڕوانە.

هەتا ڕۆژ ببینێ!

داناز عەبدولڕەحمان

* * * *

لێره  هه موو مرۆڤێكم بینی

ته نها تۆ نه بێت!

ئەم شارە پڕە لە مرۆڤ 

ته نها تۆ نه بێت !

له م زه وییه  هه موو مرۆڤێ هه یه  

ته نها تۆ نه بێت!

ئەم چاوە زۆر مرۆڤی بینی تۆ نەبێ.

* * * *

تۆ و تەمەن 

فێری ڕۆیشتنن !

تۆ لەخۆتەوە دەڕۆی!

ساڵیش لەخۆیەوە.

* * * *

چاوەڕوانییەکانت

بەمردن کۆتاییان دێت!

بەدبەختی منیش

ئەوەیە 

مردنیش وەک تۆ

ئاگای لەمن نییە.

* * * *

پایزە هات !

دونیا لەترسا ڕەنگی زەرد بوو.

کەچی تۆ بەم هەموو ڕەنگی پایزانەوە

هەر سەوزی!

* * * *

پێش ڕۆیشتن، دواهەمین دیدار.

شتێکمان بەشکرد!

دڵشکان..

دڵ بۆ تۆ 

و 

شکان بۆ من!

* * * *

کە ڕۆیشت !

هەمویان پێیان وت : 

خوات لەگەڵ.

تەنها من پێم وت :

جا کوا خوا لەگەڵ ئەوانەیە.

کە دڵی مرۆڤەکان ئەشکێنن!

* * * *

حەز ئەکەم 

وەکو جاران بانگم کەیت!

بەڵام

بەناوی تەواوی خۆم نا..

بەڵکو بەو ناوەی 

هەموو کات کورتت ئەکردەوە

و

بە هێواشی بانگت دەکردم.

* * * *

* * * *

نەک هەر ئەم ژیانە

چەندەها ژیاتریش هەبوایە

من هەر تۆم خۆشدەویست.

* * * *

* * * *

من هەرگیز لە »تەنیا«یی

بێزار نابم.

بەڵام 

بەو مەرجەی تۆش 

»تەنیا«بیت.

* * * *

وێنە تەنیاییەکانم

هەرگیز پێ جوان نین!

بەڵام 

کە تۆ دەیانبینیت 

هەرگیز هەست بە تەنیایی ناکەم.

* * * *

هەموو سەربازەکانی نیشتمان.

لەشەڕدا بریندار بن.

من 

دڵۆپێ خوێن نابەخشم !

ترسم هەیە.

خوێنی من بچێتە هەر لاشەیەکی ترەوە.

لەمن زیاتر عاشقت ببێ.

* * * *

ئەمەت بیر بێ

»کە هەندێ جار مرۆڤ دڵی ئەشکێ«

لەو دونیاش..

بە ساغی زیندوو نابێتەوە.

* * * *

سەرم 

خستە سەر زۆر شانی نەرم ونۆڵ.

لێرە و لەوێ.

تاکە »شان«

کە ماندوێتی سەری دەحەساندمەوە.

شانی ڕەقی دایکم بوو!

* * * *

هەر دەمکوژی

بەو جۆرە بمکوژە.

لاشه كه م 

فڕێ ده ره  ده ریایەکی خوڕ.

با دایكم 

هیچ رۆژێکی هه ینیەک، 

گۆڕه كه م نه بینێ!

* * * *

هەمووان دەڵێن :

)بێ هیوا مەبە(.

بەڵام من چی بکەم.

کە هەموو هیوایەکم تۆی!

* * * *

ئەڵێن 

دونیا هەزار شتە..

خۆزگە تۆش یەکێک ئەبووی 

لەو شتانە.

* * * *

سەیرترین 

شت ئەوەیە..

من ئەڵێم ئەوە منم 

کەچی دواجار هەر تۆم.

* * * *

من هەر بەکوردی دەنوسم 

خۆشم ئەوێیت!

تۆش هەر بە زمانێکی تر دەمخوێنیتەوە.

* * * *

چیرۆکی هەموو عاشقەکانی ئێرە و

دنیام خوێندۆتەوە.

هی من و تۆ لە هەمووییان غەماوی تر بوون.

* * * *

لەزاری تۆوە 

جنێوەکانیش خۆشەویستین!

* * * *

»دڵ«م 

تاکە ئەندامێکی بێ ئێسک بوو

کە بە دەستی تۆوە شکا!

* * * *

وێنەیەکمان

پێکەوە هەیە..

گەر لە بیرت بێ

لەسەر پشتی وێنەکە 

نوسیوتە.

»بابمێنێ بۆ یادگاری«

وێنەکە هەروەک خۆیەتی

بەڵام ئەوەی کە گۆڕا

و

بوو بەیادگاری

خۆمان بووین.

* * * *

تێبگە..تێ

دەستەکانت

بۆ خڕکردنی تۆپەڵە بەفرێکی سپی جوانن

بیکێشی بە پەنجەرەی تەنیایمدا.

* * * *

تێبگە..تێ 

دەستەکانت

بۆ هەڵگرتنی جانتای سەفەر نابن!

* * * *

دەستەکانت..

بۆ نوسینی 

نامەش نابن بۆ کەسێکی تر!

* * * *

دەستەکانت

بۆ گرتنی دەستێکی گەرم و گوڕ جوانن

لە زستانێکی زۆر سارد و سڕدا.

* * * *

»تەنیایی«

نیشتمانێکی گەورەیە

بەتەنیا 

من 

جێگام تێیدا نابێتەوە.

* * * *

هەرکاتێ بینیت

باڵندەکان

برسی و تینویان بوو..

بزانە

»شەڕ« خراپ دونیای تەنیوە.

* * * *

وتم 

لەبیری ئەکەم

درۆم کرد 

یادی ئەکەم !

* * * *

لە دوای

هەموو جەنگەکان

هەر دایکەکان نین

کە جەرگیان ئەسوتێ!

ئەوە

عاشقەکانیشن

کە دڵیان ئەبێتە مشتێ

خۆڵ.



252

* * * *

دووری 

و

چاوەڕوانیەکانی 

تۆم

لا خۆشتەویسترە.

وەک لەوەی 

لە تەنیشت کەسێکی ترەوە

ژیان بەڕێ بکەم !

* * * *

تۆ 

دەتوانی بمکوژی 

بەڵام ناتوانیت 

خۆت لەدڵما دەربهێنیت!

* * * *

»خوا »

دەڵێ

درۆزن و خیانەتکارەکان

جێگایان دۆزەخە 

ئەترسم

لەو دنیاش وەک ئێستا

میهرەبان بم 

بە«خوا »بڵێم 

لەجیاتی درۆ و خیانەتەکانی 

ئەو من بسوتێنە!

* * * *

هەر کاتێ کەسێکت بینی

پێویستی بە غەم بوو

پێی بڵێن :

با لەدەرگای ماڵەکەی من بدا.

* * * *

باڵندەش بوومایە

لەسەر درەختی ماڵی ئێوە 

هێلانەم دروست دەکرد.

